
Numri i lëndës: 2019:238642 

Datë: 22.02.2024 

Numri i dokumentit:     05356660 

A.C.nr.8143/2021 

 

GJYKATA E APELIT E KOSOVËS NË PRISHTINË, në kolegjin e përbërë nga 

gjyqtarët: Bujar Muzaqi, kryetar i kolegjit, Enes Mehmeti, dhe Hysni Bardheci, anëtarë 

të kolegjit, në çështjen kontestimore të paditësit Xh.E., nga fshati V..., Komuna e Vitisë, 

kundër të paditurës Ministria e Punës dhe Mirëqenies Sociale, me seli në Komuna 

Prishtinë, përfaqësuar nga Ministria e Drejtësisë-Avokatura Shtetërore, për shkak të 

pensioneve të pa paguara, duke vendosur në bazë të  ankesës së paditësit të 

parashtruar kundër aktgjykimit të Gjykatës Themelore në Prishtinë, Departamenti i 

Përgjithshëm, Divizioni Civil, C.nr.1864/17 datë 11.02.2020, në seancën e kolegjit, të 

mbajtur me datë 20.02.2024, mori këtë:  

  

A K T GJ Y K I M 

 

REFUZOHET e pathemeltë ankesa e paditësit Xh.E., nga fshati V..., Komuna e Vitisë, 

ndërsa aktgjykimi i Gjykatës Themelore në Prishtinë, Departamenti i Përgjithshëm, 

Divizioni Civil, C.nr.1864/17 datë 11.02.2020, VËRTETOHET.   

 

A r s y e t i m 

 

Gjykata Themelore në Prishtinë, Departamenti i Përgjithshëm, Divizioni Civil, me 

aktgjykimin C.nr.1864/17 datë 11.02.2020, ndër të tjera ka vendosur si vijon:  

“... I. REFUZOHET në tërësi kërkesëpadia e paditësit Xh.E., nga fshati V..., 

Komuna e Vitisë, me të cilën ka kërkuar që të “Detyrohet e paditura Ministria e Punës 

dhe Mirëqenies Sociale,  me seli në Prishtinë, që paditësit në emër të pensionit, t’ia 

paguaj pesë (5) paga - pensione, (për muajt Korrik – Nëntor 2016) në shumë prej 

1,150.00€, me kamatë ligjore nga dita e nxjerrjes së Aktgjykimit e deri në pagesën 

definitive, në afat prej 7 ditësh nga plotfuqishmëria e aktgjykimit, nën kërcënim të 

përmbarimit të dhunshëm”, SI E PA BAZUAR. 

II. Secila nga palët i bartë shpenzimet e veta procedurale...”.  

 

Kundër aktgjykimit C.nr.1864/17 datë 11.02.2020, të marrë nga Gjykata 

Themelore në Prishtinë, në afat ligjor paditësi, ka paraqitur ankesë, me propozim 

Gjykatës së Apelit që të shqyrtoj lëndën në fjalë dhe të merr qëndrim të arsyeshëm në 

drejtësi.  

Gjykata e Apelit në seancën e kolegjit, në kuptim të nenit 194 të Ligjit nr.3/L-006 

për Procedurën Kontestimore, e ekzaminojë aktgjykimin e shkallës së parë brenda 

kufijve dhe shkaqeve të treguara në ankesë si dhe duke u kujdesur sipas detyrës zyrtare 

për zbatimin e së drejtës materiale si dhe për shkeljen e dispozitave të procedurës 

kontestimore dhe gjeti se: 

-Ankesa e paditësit është e pathemeltë.  

Nga shkresat e lëndës konstatohet se paditësi Xh.E., nga Komuna Viti, ka 

parashtruar në gjykatën e shkallës së parë padi kundër të paditurës, Ministria e Punës 

dhe Mirëqenies Sociale,  me seli në Komuna Prishtinë, për kompensimin e pagave 

retroaktive. 

Gjykata e shkallës së parë, pas kthimit të lëndës e ka caktuar seancën e 

shqyrtimit kryesor dhe pas mbajtjes së seancës së shqyrtimit kryesor me datë 

11.02.2020,  dhe administrimit të provave, ka marrë aktgjykim me të cilin ka vendosur 

që të refuzohet në tërësi kërkesëpadia e paditësit, duke vendosur me decidivisht si në 

dispozitiv të aktgjykimit të atakuar. 

Gjykata e shkallës së parë aktgjykimin e atakuar e ka arsyetuar ndër të tjera si 

vijon: “...Mbi bazën e gjendjes së vërtetuar faktike gjykata ka gjetur se kërkesëpadia e 

paditësit është e pa bazuar. Nga deklarimet e paditësit si dhe provat materiale, vërtetohet 

se paditësi si pensionist, është suspenduar nga pagesa e pensionit në muajin Korrik 

2016, ndërsa me datën 29.03.2017 ka parashtruar kërkesë për pagesën e pensioneve 

të pa paguara. Sipas Udhëzimit Administrativ (MPMS) nr. 05/2015 për Procedurat e 

Lajmërimit, Suspendimi nga Pagesa dhe Kthimin e Mjeteve në Rastet e Keqpërdorimit 

të Pensioneve, nenit 4, paragrafit 2 të tij parashihet: “Shfrytëzuesit e pensioneve janë të 

obliguar të lajmërohen personalisht cdo gjashtë muaj, përkatësisht 180 ditë, në zyrat më 

të afërta të Departamentit të Pensioneve...”.  

 

Gjykata e Apelit e aprovon vlerësimin juridik të gjykatës të shkallës së parë si të 

rregullt dhe të ligjshëm sa i përket vendosjes si në dispozitiv të aktgjykimit, për arsye se 

aktgjykimi i atakuar nuk është përfshirë me shkelje thelbësore të dispozitave të 

procedurës kontestimore, vërtetim të gabuar dhe jo të plotë të gjendjes faktike si dhe 

nuk ka shkelje nga neni 182 par.2, pika b), g), j), k) dhe m), të Ligjit nr.3/L-006 për 

procedurën kontestimore, për të cilat gjykata kujdeset sipas detyrës zyrtare. 

Gjykata e Apelit vlerëson se gjykata e shkallës së parë në këtë procedurë 

kontestimore drejt e ka vërtetuar gjendjen faktike, dhe vlerëson se paditësi si pensionist 

është suspenduar nga pagesa e pensionit në muajin Korrik 2016, po ashtu vërtetoi faktin 

se paditësi ka parashtruar kërkesë me datën 29.03.2017, pra i njëjti kërkesën e tij për 

kompensim e ka parashtruar 9 muaj pas suspendimit të tij nga pagesa e pensionit, 

gjegjësisht gjashtë muaj vonesë nga e drejta e tij për të kërkuar pagesën retroaktive për 

tre muaj  e cila rregullohet me nenin 5 par.3 të Udhëzimit Administrativ (MPMS) nr. 

05/2015 për Procedurat e Lajmërimit, Suspendimi nga Pagesa dhe Kthimin e Mjeteve 

në Rastet e Keqpërdorimit të Pensioneve. 

 

Në nenin 4.par.2 të Udhëzimit Administrativ (MPMS) nr. 05/2015 për Procedurat 

e Lajmërimit, Suspendimi nga Pagesa dhe Kthimin e Mjeteve në Rastet e Keqpërdorimit 

të Pensioneve në mënyrë decidive thuhet se : “Shfrytëzuesit e pensioneve janë të 

obliguar të lajmërohen personalisht çdo 6 muaj, përkatësisht 180 ditë, në zyrat më të 

afërta të Departamentit të Pensioneve”.  

           Ndërsa në nenin 5, paragrafi 1, i po të njëjtit udhëzim në mënyrë decidive thuhet 

se : “Nëse pensionisti nuk lajmërohet siç është përcaktuar  në nenin 4, paragrafin 2 të 

këtij udhëzimi, suspendohet përkohësisht nga pagesa e mëtejme e pensionit”, paragrafi 

2 parasheh: “Pensionisti që është suspenduar sipas paragrafit 1 të këtij neni, i vazhdohet 

pagesa e pensionit, nëse pensionisti lajmërohet në zyrën përkatëse pensionale brenda 

3 muajsh nga data e suspendimit”, paragrafi 3 parasheh: “Në rast se pensionisti, 

lajmërohet brenda 3 muajve nga data e suspendimit, duke llogaritur muajin e lajmërimit, 

Departamenti i Pensioneve, përkatësisht Zyra e Pensioneve, është e detyruar t’ia paguaj 

pensionet e pa paguara maksimalisht për tre (3) muaj”, ndërsa në paragrafin 4 në 

mënyrë decidive thuhet se : “Ne rast se pensionisti nuk lajmërohet në afat prej tre (3) 

muajsh apo nëntëdhjetë (90) ditë, nga data e suspendimit, kërkesa e tij konsiderohet si 

riaplikim, ndërsa pagesa do të rrjedhë nga dita (muaji) e paraqitjes se kërkesës”. 

 

Sipas vlerësimit të Gjykatës së Apelit, dispozitivi i Aktgjykimit të atakuar është 

mjaft i kjartë, e në përputhje të plotë me arsyet e Aktgjykimit, Gjykata ka arsyetuar të 

gjitha faktet me peshë vendimtare, e në lidhshmëri me këtë ka arsyetuar mënyrën se si 

janë vërtetuar faktet përveç atyre jo kontestuese e gjithashtu edhe mënyrën se si i ka 

vlerësuar provat për secilin fakt të provuar, në përputhje të plotë me përmbajtjen e 

kërkuar me dispozitat e nenit 160 të Ligjit nr.03/L-006 për procedurën kontestimore. 

 

Pretendimi ankimor i paditësit se borxhi i fituar në mënyrë të ndershme nuk 

humbet, nuk vjetërsohet, pra duhet të kthehet, ky pretendim është i pa bazuar pasi që 

paditësi është suspenduar nga pagesa e pensionit në muajin Korrik 2016, ndërsa  ka 

parashtruar kërkesë me datën 29.03.2017, dhe në bazë të kësaj paditësi kërkesën e tij 

për kompensim e ka parashtruar 9 muaj pas suspendimit të tij nga pagesa e pensionit, 

dhe atë gjashtë muaj vonesë nga e drejta e tij për të kërkuar pagesën retroaktive për tre 

muaj e cila rregullohet me nenin 5 par.3 të Udhëzimit Administrativ (MPMS) nr. 05/2015 

për Procedurat e Lajmërimit, Suspendimi nga Pagesa dhe Kthimin e Mjeteve në Rastet 

e Keqpërdorimit të Pensioneve. 

Lidhur me pretendimet tjera ankimore të paditësit të parashtruara në ankesë, 

Gjykata e Apelit i mori parasysh dhe gjeti se të njëjtat nuk ishin me ndikim për një vendim 

ndryshe për çka edhe vendosi si në dispozitiv të këtij aktgjykimi. 

 

Nga të lartë cekurat e në mbështetje të dispozitës së nenit 195.1 pika d), lidhur 

me nenin 200, të Ligjit nr.3/L-006 për procedurën kontestimore, është vendosur si në 

dispozitiv të këtij aktgjykimi.  

 

GJYKATA E APELIT E KOSOVËS NË PRISHTINË 

A.C.nr.8143/2021 datë 20.02.2024 

              

                                                                                          Kryetari i kolegjit - gjyqtari, 

                                                      Bujar Muzaqi 

 

 

 

 

 

 

 

 

 

 

 

 

 

 

 

 


